
કુંતીઃ એ પાંચથી તને ઊંચે બેસાડીશ, સહુથી મોટેરો 
કરી માનીશ.

કર્ણ : તમારા ઘરમાં પગ મેલવાનો મારો શો અધિકાર?
એક તો તમારા પુત્રોનું રાજપાટ ઝૂંટાયું, અને હવે બાકી
રહેલા એના માતૃપ્રેમમાં યે શું હું પાછો ભાગ પડાવું ?
જનેતાનું હૃદય બાહુબળથી યે કોઈ ન ઝૂંટાવી શકે.
એ તે પ્રભુનું દાન છે.

કુંતી : રે બેટા ! પ્રભુનો અધિકાર લઈને જ તું એક દિવસ
આ ખેળામાં આવેલો. આજ એ જ અધિકારને બળે
તું પાછો આવ, નિર્ભય બનીને ચાલ્યો આવ. જનેતાના
ખેળામાં તારું આસન લઈ લે.

કર્ણ : હે દેવી ! જાણે કેાઈ સ્વપ્નમાં બોલતું હોય, એવી તમારી
વાણી છે. જુઓ, જુઓ, ચોમેર અંધારાં ઊતરે છે,
દિશાઓ ઢંકાઈ ગઈ છે, ભાગીરથીનાં નીર ચુપચાપ ચાલ્યાં
જાય છે. કયા એ માયાવી લેાકેાની અંદર, કયા એ
વિસારે પડેલ પ્રદેશમાં, બાલ્યાવસ્થાના કયા એ પ્રભાતની
અંદર તમે મને ઉપાડી જાઓ છે? જુગાન્તરજુના કેાઈ
સત્ય સમી તમારી વાણી આજે મારા અંતરની સાથે
અથડાય છે. ઝાંખી ઝાંખી મારી બાલ્યવસ્થા જાણે મારી
સામે આવીને ઊભી છે. જનેતાના ગર્ભનું એ ઘોર
અંધારું જાણે મને ઘેરીને ઊભું છે. રે રાજમાતા ! એ
બધું સત્ય હો, કે કેવળ ભ્રમણા હો, પણ આવો,
સ્નેહમયી ! પાસે આવો, અને પલવાર તમારે જમણો
હાથ મારે લલાટે ચાંપો. જગતને મોંયે મેં સાંભળ્યું

